ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Հայաստանի Հանրապետության կառավարության որոշման նախագծի ընդունումը պայմանավորված է թիվ ԵԴ2/5718/02/24 գործով Վճռաբեկ դատարանի 30․03․2026 թվականի որոշմամբ «Արբիտրաժի և հաշտարարության հայաստանյան կենտրոն» հիմնադրամի (այսուհետ՝ Հիմնադրամ) վրա դրված ֆինանսական պարտավորության մարման անհրաժեշտությամբ։
Վճռաբեկ դատարանի 30․03․2026թվականի որոշմամբ Հիմնադրամի մասնակցությամբ աշխատանքային վեճը վերջնական լուծվել է՝ քննվելով դատական երեք ատյաններում՝ 2024 թվականի օգոստոսի 7-ից մինչև 2026 թվականի մարտի 30 -ը (ընդհանուր՝ շուրջ 20 ամիս)։ Աշխատանքային վեճի հիմքում Հիմնադրամի նախկին տնօրեն Տաթևիկ Մատինյանի 2024 թվականի հուլիսի 3-ի հրամանն է արբիտրաժային գործերի կառավարիչ Մարիամ Մելիքյանին աշխատանքից ազատելու վերաբերյալ։ ՀՀ Երևան քաղաքի առաջին ատյանի ընդհանուր իրավասության քաղաքացիական դատարանի 2025 թվականի մարտի 18-ին հրապարակված վճռով հայցը բավարարվել է ամբողջությամբ՝ անվավեր է ճանաչվել աշխատանքից ազատելու մասին հրամանը և Հիմնադրամին պարտավորեցվել է վճարել հարկադիր պարապուրդի ժամանակահատվածի համար հատուցում միջին աշխատավարձի չափով` հարկադիր պարապուրդի ամբողջ ժամանակահատվածի համար և աշխատանքում չվերականգնելու դիմաց հատուցում՝ միջին աշխատավարձի 12-ապատիկի չափով։ Վճռի դեմ Հիմնադրամը 2025 թվականի ապրիլի 7-ին ներկայացրել է վերաքննիչ բողոք։ 2025 թվականի հուլիսի 18-ին վերաքննիչ դատարանի որոշմամբ Հիմնադրամի անունից ներկայացված վերաքննիչ բողոքը մասնակի բավարարվել է։ Վերաքննիչ դատարանի որոշմամբ նվազեցվել է Հիմնադրամի 2 պարտավորությունների ծավալը, իսկ մնացած մասով դատական ակտը մնացել է անփոփոխ։ Մասնավորապես, Հիմնադրամին պարտավորեցվել է վճարել հարկադիր պարապուրդի հատուցում` միջին աշխատավարձի չափով՝ 03․07․2024 թվականից մինչև 03․10․2024 թվականը (ընդամենը 3 ամիս ժամանակահատվածի համար) և աշխատանքում չվերականգնելու դիմաց հատուցում՝ միջին աշխատավարձի 1-ապատիկի չափով։ Վերաքննիչ դատարանի որոշման դեմ Մարիամ Սասունիկի Մելիքյանը 2025 թվականի օգոստոսի 6-ին ներկայացրել է Վճռաբեկ բողոք։ Վճռաբեկ դատարանի 2026 թվականի մարտի 30 -ի որոշմամբ բողոքը բավարարվել է մասնակիորեն։ Մասնավորապես՝ Հիմնադրամին պարտավորեցվել է վճարել հարկադիր պարապուրդի հատուցում ամբողջ ժամանակահատվածի համար (21 ամիս) միջին աշխատավարձի չափով և աշխատանքում չվերականգնելու դիմաց հատուցում՝ միջին աշխատավարձի մեկապատիկի չափով։ Ամփոփելով՝ Վճռաբեկ դատարանի վերջնական որոշման հիման վրա Հիմնադրամի վրա դրվել է զգալի չափի դրամական պարտավորություն և տվյալ որոշման հիման վրա կատարված հաշվարկների արդյունքում Հիմնադրամի կողմից վճարման ենթակա գումարի չափը կազմում է 17,501,792 ՀՀ դրամ՝  ներառյալ հարկերը (միջին ամսական աշխատավարձը կազմել է 795 ․536 ՀՀ դրամ, իսկ 21 ամսվա հարկադիր պարապուրդի ժամանակահատվածի չափը՝ 16,706,256 ՀՀ դրամ, իսկ աշխատանքում չվերականգնելու դիմաց հատուցումը՝ միջին ամսական աշխատավարձի չափով՝ 795,536 ՀՀ դրամ)։ 
Հաշվի առնելով ՀՀ արդարադատության նախարարության և Հիմնադրամի միջև 2026 թվականի հունվարի 20-ին կնքված «Պետության կողմից դրամաշնորհի ձևով տրամադրվող ֆինանսական աջակցության գումարների օգտագործման մասին» թիվ ՀՀԱՆԴՄ -04/2026 պայմանագրով սահմանված ֆինանսական աջակցության չափը՝ Հիմնադրամի Հոգաբարձուների խորհրդի 2026 թվականի հունվարի 26-ի № 2 որոշմամբ՝ Հիմնադրամի 2026 թվականի տարեկան բյուջեի չափ է սահմանվել 140,000,000 ՀՀ դրամ (ներառյալ ԱԱՀ)։ Ի կատարումն ՀՀ արդարադատության նախարարության և Հիմնադրամի միջև 2026 թվականի հունվարի 20-ին կնքված «Պետության կողմից դրամաշնորհի ձևով տրամադրվող ֆինանսական աջակցության գումարների օգտագործման մասին» թիվ ՀՀԱՆԴՄ -04 /2026 պայմանագրով ստանձնած պարտավորությունների՝ Հիմնադրամի տնօրենի 2026 թվականի փետրվարի 3-ի № ՏՈ001/26 որոշմամբ հաստատված բյուջեի բացվածքի համաձայն՝ 140,000,000 ՀՀ դրամը բաշխվել է հետևյալ տողերով ՝ 
▪ 90,743,467 ՀՀ դրամ՝ աշխատավարձ և պարգևատրում , 
▪ 24,923,200 ՀՀ դրամ՝ վարչական ծախսեր, 
▪ 1,000,000 ՀՀ դրամ՝ ներկայացուցչական ծախսեր,
 ▪ 23,333,333 ՀՀ դրամ՝ ԱԱՀ ։
Ընդ որում, դրամաշնորհային պայմանագրի հիման վրա Հիմնադրամին Արդարադատության նախարարության կողմից 2026 թվականի ընթացքում կատարվել են հետևյալ փոխանցումները ․
 ▪ Հունվար՝ 9,333,333 ՀՀ դրամ, 
▪ Փետրվար՝ 9,333,333 ՀՀ դրամ, 
▪ Մարտ՝ 9,333,333 ՀՀ դրամ,
 ▪ Ապրիլ՝ 11,666,600 ՀՀ դրամ։ 
[bookmark: _GoBack]02․04․2026թվականի դրությամբ Հիմնադրամի հաշվին առկա դրամաշնորհային միջոցները կազմում են 12,668,953 ՀՀ դրամ։ Նշված միջոցները պետք է ուղղվեն ապրիլ ամսվա աշխատավարձի և վարչական ծախսերի մարմանը։ Ինչ վերաբերում է արբիտրաժային և հաշտարարական գործերի քննության արդյունքում ստացված գումարներին, ապա, դրանք ևս բավարար չեն, և պետք է ուղղվեն 2026 թվականի սեպտեմբերին անցկացվող «Միջազգային Արբիտրաժային օրեր» միջոցառմանը։ Հիմնադրամի ներկայացված բյուջեի և դրա բացվածքի վերլուծությունը ցույց է տալիս, որ տվյալ ծավալի ֆինանսական պարտավորության կատարումը Հիմնադրամի համար կառաջացնի լուրջ ֆինանսական դժվարություններ և կարող է վտանգել Հիմնադրամի բնականոն գործունեությունը, ինչպես նաև նրա կողմից իրականացվող գործառույթների շարունակականությունը։ Մասնավորապես, Հիմնադրամի դրամական միջոցների նկատմամբ Հարկադիր կատարումն ապահովող ծառայության կողմից 17,501,792 ՀՀ դրամի չափով արգելանք կիրառելու դեպքում Հիմնադրամը շուրջ 2 ամիս չի կարող վճարել աշխատավարձեր, կատարել արբիտրների և հաշտարարների վարձատրություն, ինչպես նաև վարչական ծախսեր։ Արդյունքում, վտանգված է Հիմնադրամի ընթացիկ գործունեությունը, ինչըն առկա 70 արբիտրաժային և 100-ից ավել հաշտարարության գործերի պայմաններում, անթույլատրելի է։
Միևնույն ժամանակ, «Արբիտրաժի և հաշտարարության հայաստանյան կենտրոն» հիմնադրամը իր 2023թ․ գործունեության արդյունքներից ելնելով՝ 01.12.2023թ.-ից, համաձայն Հայաստանի Հանրապետության հարկային օրենսգրքի 59 -րդ հոդվածի 1-ին մասի 4-րդ կետի, 2 -րդ մասի 3-րդ կետի, 2.1 -ին մասի 3-րդ կետի և 3-րդ մասի համարվել է ավելացված արժեքի հարկ վճարող։ Ըստ Հայաստանի Հանրապետության կառավարության որոշումների՝ դրամաշնորհի պայմանագրով նախատեսված միջոցառումների տարեկան արդյունքները պետական մարմնի կողմից ընդունվելուց հետո իրավաբանական անձը միջոցառումների իրականացման արդյունքում առաջացած տնտեսումները (խնայողությունները) վերադարձնում է Հայաստանի Հանրապետության պետական բյուջե` ոչ ուշ, քան մինչև ընթացիկ տարվա դեկտեմբերի 20-ը։ «1093. Դատական և հանրային պաշտպանություն» ծրագրի «11008. Աջակցություն «Արբիտրաժի և հաշտարարության հայաստանյան կենտրոն» հիմնադրամի գործունեությանը» միջոցառման շրջանակներում դրամաշնորհ ստացած «Արբիտրաժի և հաշտարարության հայաստանյան կենտրոն» հիմնադրամը 2023 և 2024 թվականների դեկտեմբերի 20–ին հնարավորություն չի ունեցել ամփոփելու դեկտեմբեր ամսվա ծառայությունների գծով ծախսը, ինչպես նաև տնտեսումների գծով հաշվարկը, քանի որ ԱԱՀ-ի և ակցիզային հարկի միասնական հաշվարկները ներկայացվում են ՊԵԿ մինչև յուրաքանչյուր հաշվետու ժամանակաշրջանին հաջորդող ամսվա 20-ը ներառյալ, տվյալ դեպքում՝ մինչև հաջորդ տարվա հունվարի 20–ը։ Նկատի ունենալով, որ հաշվետու տարվա դեկտեմբեր ամսվա ձեռքբերված ծառայությունների դիմաց փաստաթղթերը, մասնավորապես՝ հարկային հաշիվները և հաշիվ վավերագրերը , մեծ մասամբ դուրս են գրվում հաջորդ տարվա հունվար ամսին, մինչև հաշվետու տարվա դեկտեմբերի 20–ը Հիմնադրամը չի ունեցել հնարավորություն կատարել այդ պարտավորությունը, ինչի արդյունքում ձեռքբերումների գծով ԱԱՀ գումարի գծով ձևավորվել է դեբետային մնացորդ հարկ վճարողի միասնական հաշվում։
Միասնական հաշվին առկա ԱԱՀ միջոցները ՀՀ պետական բյուջե վերադարձնելու կարգի, միջոցների և հնարավորության հարցը քննարկվել է ՀՀ արդարադատության նախարարության հետ, այնուհետև պատրաստվել է գրություն՝ ուղղված ՀՀ ֆինանսների նախարարությանը, սակայն գրավոր պարզաբանում չստանալու հետևանքով, քայլեր չեն ձեռնարկվել ու մինչ օրս ԱԱՀ–ի գծով դեբետային գումարը առկա է Հիմնադրամի հարկային միասնական հաշվում։
Վերոգրյալով պայմանավորված, Կառավարության որոշման նախագծով առաջարկվում է  ԱԱՀ–ի գծով ձևավորված միասնական հաշվում առկա միջոցներն ուղղել Դատական ակտով Հիմնադրամի վրա դրված պարտավորության կատարմանը, 2026 թվականի բյուջետային եկամուտները և ծախսերն ավելացնել 17,501.8 հազ․ դրամով։ 
2․ Կարգավորման նպատակը, ակնկալվող արդյունքները
Հայաստանի Հանրապետության կառավարության որոշման նախագծի ընդունմամբ կապահովվի ԵԴ2/5718/02/24 գործով Վճռաբեկ դատարանի 30․03․2026 թվականի որոշման կատարումը։

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման 2026 թվականի պետական բյուջեի եկամուտները և ծախսերը կավելանան  17,501.8  հազ․ դրամով:

5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծն առնչվում է Հայաստանի Հանրապետության կառավարության  2021-2026թթ. ծրագրի 5.2 «Մարդու իրավունքների պաշտպանություն»  կետին։

